
1. Nos ta kana huntu 
 

Komo hende, nos no ta nos so na mundu. Nos ta pertenesé na un kas di famia, nos 
otro famianan, nos bario, nos skol, nos grupo deportivo, nos grupo di baile, nos sirkulo 
di amigunan, nos misa, etc. Esakinan tur ta tipo di gruponan den kua nos ta funshoná. 
Komo grupo nos ta pará fuerte, nos so nos ta pará debil i sin amor.  

Komo ku semper nos ta den kontakto ku otro hende den diferente grupo, nos mester sa 
kon pa trata ku otro pa nos por biba den pas i amor ku otro.  

Den e siguiente parti aki nos ta bai splika kiko ta nifiká pertenesé na un grupo. 

 

1.1 Pertenesé na un grupo?  
Un grupo ta un kantidat di hende ku ta huntu, pasobra nan tin algu den komun. Esaki 

por ta un kas di famia, un klas na skol, un grupo di amigu, un tim di deporte, òf un grupo 

religioso. Nos tur ta pertenesé na un òf mas grupo den e komunidat. 

1. Pertenesé na un grupo ta nifiká ku: 

• Bo no ta so 

• Tin hende ku konosé bo 

• Tin hende ku ta kere bo 

• Tin hende ku ta yuda bo 

 

2. Un grupo por duna bo: 

• Amistatnan 

• Protekshon 

• Alegria 

• Yudansa 

• Reglanan kon pa biba huntu 

 

3. Den un grupo, bo siña kon pa: 

• trata otro hende ku rèspèt 

• skucha opinion di otro 

• traha huntu 

• resolvé problema 

 

Ora bo ta pertenesé na un grupo, bo ta sinti bo mes mas sigur. Bo por ta bo mes. Bo 

por papia, skucha i siña. Un grupo ta trese su responsabilidat kuné. 

Responsabilidat den un grupo 

1. Pertenesé na un grupo no ta solamente risibí kos bon so. 

Bo tin tambe responsabilidatnan manera: 

• Respetá otro  

• Skucha otro 

• No hasi daño na otro 

• Yuda otro ora bo por 

Si tur hende duna di nan parti, e grupo ta bira mas fuerte i tur hende lo ta felis. Pero 

esei lamentablemente no ta e kaso tur ora. 

No tur momento ta fásil den un grupo. Tin biaha: 

• tin pleitu i pelea 

• tin diferensia di opinion 

• tin preshon di grupo 

Preson di grupo ta ora un grupo ta obliga bo hasi kos ku bo no ke, òf ku ta malu. 

Den e kaso ei, ta importante ku bo: 

• pensa pa bo mes 

• papia ku un hende di konfiansa 

• skohe loke ta bon 

Pertenesé na un grupo no ta nifiká ku bo mester perde bo mes. 

Bo por ta parti di un grupo i keda bo mes. 

Un bon grupo: 

• ta aseptá bo manera bo ta 

• ta laga bo pensa 

• ta yuda bo krese 

Grupo i fe 

Den e Iglesia kristián, nos ta parti di un grupo grandi: e komunidat di fe. Den Iglesia, 

hende ta reuní pa: 

• resa huntu 

• skucha Dios su palabra 

• yuda otro 

Hesus mes a yama su disipelnan pa forma un grupo. 

El a mustra ku biba huntu i yuda otro ta 

importante. 

Skohe e kontesta korekto 
 

1. Kiko ta un grupo? 

A) Un hende so 

B) Hende ku ta huntu 

C) Un luga 

2. Dikon ta bon pertenesé na un grupo? 

A) Bo ta sinti bo so 

B) Bo no tin amigu 

C) Bo tin hende ku ta yuda bo 

3. Kiko bo por haña den un grupo? 

A) Miedu 

B) Kastigo 

C) Amistat 

4. Kiko bo siña den un grupo? 

A) Pasa bo tempu 

B) Trata otro hende ku rèspèt 

C) Hasi kos malu 

5. Kua ta un responsabilidat den un grupo? 

A) Respetá otro hende  

B) No skucha ningun 

C) Hasi loke bo ke 

6. Kiko ta preshon di grupo? 

A) Ora un grupo ta obliga bo hasi kos ku bo no ke  

B) Ora bo ta kontentu 

C) Ora un grupo ta yuda bo 

7. Kiko bo mester hasi ora un grupo ke pa bo hasi kos malu? 

A) Pensa pa bo mes 

B) Hasi malu 

C) Keda ketu 

8. Kiko ta un bon grupo? 

A) Un grupo ku ta pèrmití bo hasi tur kos 

B) Un grupo ku ta laga bo ta bo mes 

C) Un grupo ku ta obliga bo 

 

 

Tarea 1: 

1.2 Un grupo por nifiká hopi pa otro grupo i pa komunidat 
 

Un grupo no ta importante solamente pa e hendenan ku ta den dje. 

Un grupo por ta importante tambe pa otro hende i pa e komunidat. 

Kiko un grupo por hasi pa otro hende? 

Un grupo por: 

• Yuda hende ku tin problema 

• Duna apoyo ora hende ta tristé òf tin miedu 

• Defendé hende ku no por defendé nan mes 

• Duna bon ehempel ku nan komportamentu 

p.e. Ora hende mira un grupo ku ta trata otro ku rèspèt i amor, nan por siña di 

nan. 

Kiko un grupo por hasi pa e komunidat 

Un komunidat ta un luga kaminda hopi hende ta biba huntu. 

Grupo por yuda e komunidat pa bira un luga mas mihó. 

Un grupo por: 

• Traha huntu pa mantene barrio limpi 

• Organisá aktividat pa mucha i famia 

• Yuda hende bieu òf enfermo 

• Uni hende huntu i laga nan sintinan parti di e komunidat. 

Asina, e komunidat ta bira mas fuerte i mas sigur. 

 

Lamentablemente no tur grupo ta hasi kos bon. Tin bon grupo i mal grupo 

• Un mal grupo ta un grupo ku ta pleita, bringa, ekskluí i hasi daño na otro.: 

• Un bon grupo ta un grupo ku ta tene kuenta, respetá i traha na pas ku otro. 

 

Ora bo ta den un grupo, bo no ta representá bo mes solamente. 

Bo ta representá henter e grupo. Asina p.e. algun mucha ku mal komportashon den 

klas, por perhudiká henter e klas. 

Esaki ta nifiká ku: 

• bo komportamentu ta importante 

• bo mester pensa promé ku bo hasi 

• bo mester pensa kon bo akshon ta afektá otro 

Grupo i fe 

Den nos fe kristian, grupo ta hunga un ròl importante. 

Grupo di iglesia ta: 

• resa huntu 

• yuda hende ku tin nesesidat 

• mustra amor di Dios ku nos aktonan 

Hesus a mustra ku un grupo di kreyente por kambia bida di hende i di komunidat. Komo 

kristiannan nos tin ku skohe semper amor i amistat. 

1.3 Skohe kontinuamente pa amor i amistat  
E dòbel mandamentu di amor (Marko 12:28-34) 

Un doktor di lei  a puntra Hesus: “Kua mandamentu ta e promé di tur?” 

Hesus a kontestá: “E promé ta esaki: Tende, Israel: Señor, nos Dios, ta ún Señor; Bo 

mester stima Señor bo Dios ku henter bo kurason, ku henter bo alma, ku henter bo 

mente i ku henter bo forsa. E di dos ta esaki: Bo mester stima bo próhimo méskos ku 

bo mes. No tin ningun otro mandamentu mas grandi ku e dos mandamentunan akí.’ 

E doktor di lei a bis’é: “Bo tin rason, Maestro, bo ta bisa: ‘E ta Ún, i no tin ningun otro 

fuera di djE.’ Pa stim'É ku henter nos kurason i tur nos komprondementu i tur nos forsa i 

pa stima nos próhimo manera nos mes, ta muchu mas importante ku tur e ofrendanan 

di kandela i sakrifisionan.’ 

Ora Hesus a mira ku e hòmber a kontestá ku komprondementu, el a bis’é: “Bo no ta leu 

for di e reino di Dios.” Niun hende no a tribi di hasiÉ mas pregunta. 

Pakiko e doktor di lei  a puntra Hesus kua ta e mandamentu mas grandi? 

Pa nos, e pregunta aki por parse straño.Pero den e tempu di Hesus, e pregunta ei 

tabata hopi importante. 

Pasobra den e lei hudiu tabatin 613 mandamentu. No tur hende tabata kere méskos: 

• Tin hende ku tabata kere ku tur lei ta mes importante 

• Tin otro ku tabata kere ku tin lei mas importante ku otro. 

Esaki a krea hopi diskushon i konfushon. I e eskriba tabata ke sa kiko Hesus ta 

pensa? 



8 
 

Kontesta di Hesus: Skucha promé 

Hesus a kuminsá su kontesta ku e palabra: 

“Skucha, Israel!” Esaki ta nifiká: 

• paga tinu na 

• pone atenshon 

• habrí bo kurason 

Hesus a bisa ku amor ta kuminsá ku skucha. 

Stimá ta skucha 

Hesus a bisa ku nos mester: 

• stimá Dios 

• stimá nos próhimo 

• stimá nos mes 

Pero promé ku stimá, nos mester skucha. No tin amor sin atenshon. 

Si bo no ta skucha un hende, bo no por stim’é di Korekto. 

Stimá bo próhimo ta: 

• skucha loke e otro ta bisa 

• interesa den su bida 

• ke su bienestar 

Si bo skucha Dios, bo mes i bo próhimo bon, outomátikamente lo bo por stimá nan. 

E eskriba a komprendé el a bisa: “Stimá ta mas importante ku sakrifisio.” 

Hesus a kontest’é: “Bo no ta leu di Reino di Dios.” 

Ku esaki, Hesus tabata bisa: 

• Bo ta riba e bon kaminda 

• Bo a kuminsá bon 

Hesus no ta pidi perfekshon. E ta duna hende tempu pa krese. 

Importante ta pa nos: kuminsá kana riba e bon kaminda. 

Amor ta e mas importante 

Hesus a mustra kla ku amor pa Dios i amor pa bo próhimo ta kana huntu. 

Bo no por separá nan. 

• Bo no por bisa ku bo ta stimá Dios si bo ta odia hende 

• I bo no por bisa ku bo ta stima hende i lubidá Dios 

Balanse entre rezá i yuda 

Den bida: 

• Tin momentu ku nos mester resa mas 

• Tin otro momentu ku nos mester yuda mas 

Tur dos ta importante. Pues mester tin un balanse. 

• Orashon ta hiba nos pa sirbi 

• Sirbishi ta hiba nos mas serka Dios 

Ta p’esei komo kristian tur biaha di nobo nos tin ku skohe pa amor i amistat! 

Serka kua di e sinku puntonan di loke nos a siña e ehèmpelnan aki ta pas? 

Loke nos a siña  

1. Skucha ta e promé paso pa stimá 

2. Amor ta mas importante ku lei 

3. Hesus no ta pidi perfekshon 

4. Stimá Dios i stimá hende ta kana huntu 

5. Resa i yuda otro hende ta kana sam sam. 

a. Tin un regla ku ta bisa no papia den klas, pero bo mira un mucha ku ta 

sinti malu. Bo bis’é suavemente si e ta oké. Bo a skohe amor promé. 

b. Bo a hasi un fout ku un amigu. Bo pidi diskulpa i purba hasi miho e 

siguiente biaha. Hesus ta mira ku bo ta purba. 

c. Bo resa na mainta, i despues bo yuda un bieu ku krusa kaya. Bo ta 

mustra amor pa Dios i pa hende méskos. 

d. Bo resa pa un hende enfermo i tambe bo bai bishit’é òf yama pa wak 

kon e ta. Orashon i akshon ta bai huntu. 

 

 

 

Tarea 2: 

2. Mi ta krese den grupo 
 

Kristiannan ta hende ku ta kana riba un kaminda. Nos ta sigui Hesus i nos ta siña pa 

bira mas manera Dios. Nos ta sigui siña i krese, stap pa stap. Nos ta krese komo 

persona, pero tambe komo grupo. Nos no ta perfekto. Pero nos mester sigui traha riba 

nos mes pa bira mihó testigu di Hesus den nos bida diario. 

 

2.1 Deskubrí bo identidat (Sa ken bo ta) 

 
Bo identidat ta loke ta hasi bo ta ken bo ta. 

Por ehèmpel: 

• Hende por rekonosé bo dor di bo manera di papia. 

• Tin biaha bo hasi algo i otronan bisa: “Esei ta nèt un kos pa bo.” 

Kada hende ta úniko. 

Dios a krea kada hende diferente. No tin niun hende igual ku abo. Ni bo stèm, ni bo 

DNA, ni bo manera di pensa ta igual ku di un otro. 

Bo ta úniko dor di: 

• Bo talentonan 

• Bo kualidatnan 

• Bo soñonan 

• Bo interesnan 

• Bo manera di reakshoná 

Preguntanan ku ta laga bo sa ken bo ta: 

1. Kiko ta hasi bo felis? 

2. Kiko ta bo pashon? 

3. Kon bo ta sinti ora bo pèrdè algu? 

4. Kiko ta pone bo rabia? 

5. Pa kiko hende por asta lantá bo for di soño p’e? 

6. Kiko bo ta gusta papia di dje? 

7. Kiko ta duna bo energia? 

8. Kiko ta kansa bo? 

Esakinan ta mustra dikon bo ta hasi loke bo ta hasi, i no solamente kiko bo ta hasi. 

 

 

• Sinta den grupo di 4 alumno 

• Kada alumno ta skirbi un kontesta pa kada un di e 8 puntonan. 

• Na final boso ta kompará boso kontestanan i wak kiko boso tin en 

komun i kiko ta diferente. 

• Tin hende ku tin e mésun kontesta ku bo? 

 

 

Traha riba bo mes ta importante! 

Mundu ta kambia tur dia. Si bo no traha riba bo mes, lo bo keda atras. 

Desaroyo personal ta yuda bo bira mas fuerte i mas felis. 

Benefisio di desaroyo personal: 

1. Bo ta konosé bo mes mihó 

Bo ta siña kiko bo ta bon den dje i kiko bo por mehorá. 

2. Bo ta siña pone prioridat 

Bo ta komprondé kiko ta realmente importante den bo bida. 

3. Bo ta gana mas konfiansa 

Ora bo logra algo, bo ta sinti bo mes mas sigur. 

4. Bo relashonnan ta mehorá 

Si bo komprondé bo mes, lo bo komprondé otro mihó. 

5. Bo salú mental ta mehorá 

Bo ta sinti bo mas trankil i mas kontentu ku bo mes. 

Tarea 3: 

2.2 Papia tokante bo sintimentunan 

Bo no mester solushoná tur kos bo so. Papia ku: 

• Bo mayornan 

• Un bon amigu 

• Un mentor 

• Un dosente 

• Un hende di iglesia òf klub 

Papia ta yuda bo: 

• Sinti bo mes skuchá 

• Komprondé bo emoshonnan 

• Haña solushon 

Ta importante pa bo papia ku hende ku bo por konfia. 

2.2 Kon otronan ta trata ku mi sintimentunan 
Tur hende tin sintimentunan, manera: legria, tristesa, rabia òf miedu. 

Tin bia ta difísil pa komprondé i splika kiko nos ta sinti. Tambe ta hopi importante kon 

otronan ta trata ku nos sintimentunan.  

Aki ta sigui algun ehèmpel di kon otro hende por trata ku nos sintimentunan: 

1. Skucha mi 

Tin hende ku ta tuma tempu pa skucha mi. 

Nan ta laga mi papia te ku mi kaba. 

Esaki ta hasi mi sinti mi mes komprondé i respetá. 

2. Mustra komprondementu 

Tin otronan ku ta purba pone nan mes den mi sapatu. 

Nan por bisa: “Mi ta komprondé kon bo ta sinti.” 

Esaki ta yuda mi sinti mi mas trankil. 

3. Duna konseho 

Tin hende ku ta duna konseho immediatamente. 

Tin bia esaki ta bon, pero tin bia mi ta ke solamente ku un hende skucha mi, sin buska 

solushon. 

4. Hasi mi sintimentunan chikí 

No tur hende ta trata mi sintimentunan bon. 

Tin hende ku ta bisa kosnan manera: 

• “No hasi drama.” 

• “E kos ei no ta nada.” 

No papia mes ora bo konfia hende bo sintimentunan di mas profundo, anto nan kana 

plam’é tur kaminda! Esakinan por hasi mi sinti mi mes malu i traishoná. 

Traishon ta doló, spesialmente ora e ta bini di un amigu òf famia. 

Kiko bo por hasi ora di traishon: 

1. Sinti bo emoshonnan 

Rabia i tristesa ta normal. No tene nan paden. 

2. Tuma tempu pa bo mes 

Bo tin derecho riba espasio pa bo bin bei. 

3. No tuma desishon grandi na e momento ku bo ta rabiá 

Warda te ora bo ta trankil. 

4. No tuma vengansa 

Vengansa ta hasi kosnan pió i esaki no ta loke Dios ta pidi di nos. 

5. Papia ku un hende di konfiansa 

Esaki ta yuda bo sana. 

6. Pidi Dios yudansa 

Dios ta mira bo doló. 

7. Purba pordoná 

Pordon ta liberá bo kurason 

8. Buska  sosten serka otronan pa nan ta: 

• Ta serka bo 

• Kombersá ku bo 

• Resa huntu  

• Buska yudansa serka un adulto 

 

9. Pidi yudansa  

Si mi sintimentunan ta bira hopi pisá, mi por pidi yudansa na: 

• Mi mayornan 

• Un dosente/ mentor 

• Un persona di konfiansa 

• Un bon amigu òf amiga 

Mi sintimentunan tin balor i mi no mester karga nan mi so. 

10. Kon Hesus a trata traishon? 

Hesus a wòrdu traishoná pa Hudas, su propio disipel. 

Sin embargo: 

• Hesus no a tuma vengansa 

• El a sigui trata Hudas ku rèspèt 

• El a mustra amor 

Esaki ta un ehèmpel pa nos. 

 

• Lesa Romanonan 12:14–21 

• Skirbi un kos ku lo ta fásil pa bo hasi i un kos ku lo ta difísil pa bo hasi. 

• Diskutí esaki den klas. 

 

  

Tarea 4: 

3. Un pueblo na kaminda 
 

Nos a siña kaba ku tur aparato nobo tin un manual. 

E manual ta splika kon pa usa e aparato bon. 

Pa nos, e Beibel ta manera un manual di bida. 

E ta mustra nos kon Dios ke pa nos biba pa nos por ta felis. 

Pero tin un otro manera pa siña: 

Ora bo wak otro hende ku ta hasi kosnan bon, bo por siña di dje. 

Bo ta mira kon e ta biba i bo ta purba hasi méskos. 

 

Asina tabata den e historianan di Beibel tambe. Aki nos ta bai duna boso algun 

ehèmpel di hende òf gruponan den Beibel ku a influensiá bida di otro. 

3.1. Abraham i su famia 
Abraham tabata un hende grandi di edat (75 aña). 

E no tabatin yu, ni un tera propio. 

Un dia Dios a bisa Abraham: 

“Sali for di bo tera i bai na un lugá ku Mi lo mustra bo.” 

Abraham no a sa unda e tabata bai, pero el a konfia Dios i el a bai. 

Dios a priminti Abraham ku: 

• E lo tin hopi desendiente 

• Su famia lo bira un gran pueblo 

Esaki no tabata fásil pa kere, pasobra su kasá Sara no por a 

haña yu.  Pero apesar di esei, Abraham a sigui konfia Dios. 

Finalmente Dios a kumpli ku su promesa i Abraham i Sara a 

haña un yu: Isak. 

Abraham su fe a influensiá su famia i despues  henter un 

pueblo. 

Isak, Yakob i Hosé 

Isak tabata e yu di Abraham. 

Isak tabatin dos yu: Esou i Yakob. 

Yakob a bira tata di 12 yu, ku a bira e 12 

tribunan di Israel. 

Un di e yunan ei tabata Hosé. 

Hosé a pasa dor di hopi kos malu: 

• Su rumannan a traishon’é 

• El a bai preso inosentemente 

• El a sufri hopi 

Pero Dios a keda kuné. 

Na final, Dios a usa Hosé pa salba su famia i hopi otro hende. 

Dios a usa e grupo chikí di e patriarkanan Abraham, Isak, Yakòb i Hosé  pa hasi 

kosnan grandi. 

3.2  E Huesnan 
Despues di Moises, Dios a skohe huesnan pa liderá e 

pueblo. 

Huesnan tabata lidernan ku Dios a yama. 

Algun hues famoso tabata:  

• Debora 

• Gideon 

• Samson 

Samson tabatin hopi forsa, pero su forsa tabata bin for di Dios. 

Ora e no a sigui Dios su mandamentu, el a pèrdè su forsa. 

E huesnan tambe tabata  lidernan ku a influensiá e pueblo di Israël. 

3.3 E Reinan 

Despues di e huesnan, e pueblo tabata ke un rei. 

Rei Saul 

Saul tabata e promé rei. 

Na kuminsamentu el tabata bon, pero despues el a bira: 

• Yalurs 

• Desobediente na Dios 

Finalmenté el a pèrdè su reinado. 

Rei David 

David tabata un rei ku:  

• Tabata stima Dios 

• Tabata un bon lider 

Pero e tambe a hasi erornan grandi. 

A pesar di esei, el a arepentí i Dios no a 

bandon’é. 

Rei Salomon 

Salomon tabata: 

• Hopi sabí 

• El a traha e tèmpel 

• El a hasi e reino fuerte 

Pero despues el a lubidá Dios. 

Despues di su morto, e reino a kibra den dos. 

Ora lidernan no ta sigui Dios, e pueblo ta sufri. 

3.4 E Profetanan 

Dios a manda profetanan pa papia ku e pueblo. 

Profetanan tabata: 

• Advirtí e pueblo ora nan tabata hasi malu 

• Mustra nan e kaminda bon 

• Duna speransa ora kos tabata difísil 

Algun profetanan tabata: 

• Isaías 

• Jeremias 

• Amos 

• Jonas 

No semper nan tabata popular, pero loke nan tabata trese tabata e mensahe di Dios. 

Profetanan a influensiá e pueblo pa keda fiel na Dios. 

Konklushon 

• Un grupo grandi òf chikí por influensiá hopi hende 

• Lidernan tin gran influensia riba otronan 

• Bon ehèmpel por kambia bida di otro 

Manera bo ta biba, por influensiá bo famia, bo amigunan i bo komunidat. 

 

 

Kontestá di kada parti 2 di e preguntanan. 

 
Parti 1: General 

1. Kiko ta un manual? 
2. Kon e Beibel ta kompará ku un manual? 
3. Duna un ehèmpel kon bo por siña di otro hende sin lesa un manual. 

 

Tarea 5: 

Parti 2: Abraham i su famia 

4. Kuantu aña Abraham tabatin ora Dios a yam’é? 
5. Kiko Dios a pidi Abraham pa hasi? 
6. Kiko ta mustra ku Abraham a konfia Dios? 
7. Kon yamá e yu di Abraham? 

Parti 3: Isak, Yakob i Hosé 

8. Kon yamá e dos yunan di Isak? 
9. Kiko a pasa ku Hosé su rumannan? 
10. Kon Dios a yuda Hosé? 
11. Kiko nos por siña di e historia di Hosé? 

Parti 4: E Huesnan 

12. Kiko ta un hues? 
13. Nombra un hues famoso. 
14. For di unda Samson su forsa tabata bini? 
15. Kiko a pasa ora Samson no a sigui Dios? 

Parti 5: E Reinan 

16. Ken tabata e promé rei di Israel? 
17. Kiko a hasi ku Saul a pèrdè su reinado? 
18. Ken tabata e rei ku a derotá Goliat? 
19. Kiko a hasi Rei David ora el a hasi un eror? 
20. Kiko tabata spesial di Rei Salomon? 

Parti 6: E Profetanan 

21. Kiko ta un profeta? 
22. Kiko tabata e tarea di e profetanan? 
23. Nombra un profeta. 
24. Kiko e profetanan tabata hasi ora e pueblo no tabata sigui Dios? 

 
Parti 7: Reflekshon (fasil) 

25. Kon un grupo por influensiá bida di otronan? 
26. Kua hende òf grupo ta influensiá bo bida awe? 
27. Kiko bo mes por hasi pa ta un bon influensia pa otronan? 

4. Palabra i echonan di Hesus 
Hesus a mustra ku su propio bida kon un kristian mester biba. E no a papia solamente di e 

reglannan di Dios i di kon nos mester stima otro, pero El a hasi esei tambe. Komo hende, 

Hesus a mustra kon un hende perfekto ta biba. El a bini na mundu pa habri e kaminda pa nos 

por haña bida eterno. Komo kristiannan nos mester purba sigui Hesus su ehèmpel mas tantu 

posibel.  

Den e kapítulo aki nos lo mira algun di e palabranan i echonan di Hesus, pa nos tambe por 

purba biba mas manera Hesus. 

4.1 Hesus komo naradó 
Hendenan den Legano Oriente no ta bisa kosnan asina direkto manera nos ta hasi hopi biaha. 

Si nan kier bisa otro algo, nan ta preferá di konta un historia. No djis kualke historia, pero un 

historia kaminda e hende por komprendé kiko nan ke bisa. E kuenta ta pèrmití ku: 

• Bo por reklamá algu na un manera respetuoso, ya e otro persona lo no pèrdè kara di 

bèrgwensa. 

• Di otro banda, ántes mayoría di hende no tabata por a skirbi ni lesa.  P’esei nan tabata 

uza kuenta pa siña hende algu. Un bon kuenta ta algu ku bo ta keda kòrda i asina bo ta 

siña loke e kuenta ke siñá bo. 

 

 

 

• Lesa e siguiente kuenta aki i purba saka afó kua lès e ke siña nos. 

 

E Burikunan Spañó 

Pedro i su Opa mester a hasi un biahe largu. Nan a mara 

e buriku i e hòmber bieu a laga Pedro sinta riba e bestia. 

Nan a sali i a aserka e promé pueblo ku nan mester a 

pasa aden.Ora nan a yega na e marshe, e hendenan a 

wak nan i a murmurá: “Mira, e mucha hòmber ei ta pone 

e hòmber bieu kana i e mes ta sintá riba e buriku.” Pedro 

a sinti su kara bira kòrá di bèrgwensa. Pafó di e pueblo 

nan a para i kambia. Aliviá, Pedro awor a kana banda di 

e buriku i Opa a sinta den e sia. Asina nan a aserká e di dos pueblo. 

Ora nan a yega na e marshe, e hendenan a wak nan i a bisa: “Mira kon e hòmber bieu ta 

laga e mucha kana, miéntras ku e mes ta sintá kómodamente riba e buriku.” Awor ta Opa a 

sinti bèrgwensa. Pafó di e pueblo nan a para i Opa a hasi seña ku Pedro pa e sinta su tras 

riba e buriko. 

Asina nan a sigui i a aserká e di tres pueblo. Ora nan a yega e marshe, e hendenan a mira 

nan i a kuminsá grita: “Mira poko abusadónan di bestia ei! Nan ta sintá nan dos riba un 

buriku!” Pedro i Opa a spantá mashá i no por a warda pa nan sali for di e pueblo pa kaba. 

Einan nan a baha for di e buriko, wak otro i a disidí di kana silensiosamente banda di e 

buriko. Pedro na man robes i su opa na man drechi di e bestia. Asina nan a acerká e di 

kuater pueblo. Ora nan a pasa dor di e marshe, e hendenan a hari nan i bisa, “Mira aki, ta 

idiot nan ta! Nan tin un buriku, pero nan tur dos ta kana banda di dje!” 

Tarea 1: 

Parábolanan 

Di e manera aki Hesus tambe a duna su siñansa. El a usa hopi kuenta largu òf kòrtiku pa siña 

su disipelnan algu. E kuentanan aki nos ta yama un parábola. Den e Evangelionan tin mas o 

ménos 40 di e parábolanan aki di Hesus. 

Hesus tabata hasi uzo di situashonnan simpel for di bida di tur dia den su parábolanan pa  

• laga su disipelnan komprendé kon e Reino di Dios, ta hinká den otro.  

• laga nan sera konosí ku e manera di traha di Dios  

• i pa nan sa kon nan mester aktua. 

 

Si bo ke komprondé un parábola, bo tin ku puntra bo mes ki lès un hende ke transmití ku e 

parábola ei. Normalmente bo por haña sa esaki fásilmente, por ehèmpel ora Hesus kontestá un 

pregunta ku ta wòrdu hasí na djE.  

Den e parábola di e Bon Samaritano, Hesus ta kontestá e pregunta, “Ken ta mi próhimo?” 

 

 

 

• Lesa e parábola di e Bon Samaritano den Lukas 10,25-37 i purba determiná ken ta 

nos próhimo. 

 

 

Klaru ku e hòmber hudiu ei tabata sa ken ta su próhimo, 

pero e kier a kohe Hesus den trampa ku e pregunta ei. 

Pasobra si bo tin ku yuda tur hende ku ta den nesesidat, 

pronto lo bo no tin ni tempu ni sèn mas pa bo mes biba.  

Hesus no ta puntra: “Ken ta mi próhimo,” sino, “Ken su 

próhimo mi ta?”  Nos próhimo ta esun ku nos topa riba nos 

kaminda, ku tin mester di yudansa. 

 

  

 

 

• Tin biaha Hesus ta usa dos òf tres parábola pa splika e mésun kos. Kiko Hesus ke 
splika ku e siguiente tres parábolanan? 

1. E karné pèrdí Lukas 15, 1-7 

2. E moneda pèrdí Lukas 15, 8-10 

3. E yu pèrdí Lukas 15, 11-32 

 

 

Hesus tabata un hòmber di outoridat 

Tarea 2: 

Tarea 3: 

Hesus por a papia bon i ora E papia algu, hendenan tabata haña nan ta skucha. E no tabata 

papia agresivo, pero e tabata papia kla i sin bira palabra. Su manera di papia ku outoridat, i e 

poder di Su palabranan, a laga e hendenan komprondé ku aki realmente tabata trata di un 

hende mandá pa Dios. Un hende ku tabatin algu di bisa! 

Un ehèmpel kla di e momentunan di siñansa di Hesus tabata 

durante e Sermon Riba Seru. Aki Hesus a splika algun di e 

leinan di Dios ku outoridat, abiertamente i sin bira palabra.  

 

 

 
1. Kada biaha un alumno ta haña turno pa lesa un pasashi for di Mateo kapítulo 5, 6 i 7.  

a. Mateo 5, 21-22 
b. Mateo 5, 27-30 
c. Mateo 6, 24 
d. Mateo 7, 1-3 
e. Mateo 7, 13-14 
f. Mateo 7, 21-23 

 

2. Kompartí ku klas kua di e lèsnan aki di Hesus a hasi mas impakto riba bo. 
 

 

4.2 Hesus ta yama hende huntu 
Djis despues, Hesus a bai un seru pa hasi 

orashon na Dios. El a keda einan henter anochi. 

E siguiente dia Hesus a yama su disipelnan 

serka dje. El a skohe diesdos di nan i a yama 

nan “apòstel.” (Lc. 6,12-16)  

Despues ku Hesus a subi na shelo, e apòstelnan 

a skoge Matias pa tuma luga di e traidor Hudas 

Iskariot. 

Banda di e Diesdos, Pablo tambe ta wòrdu kontá 

entre e apòstelnan. Pablo nunka a topa Hesus 

durante Hesus su bida aki na tera, pero Hesus a 

yam’é despues di su resurekshon pa bira su 

apòstel. (Ech.9, 1-22) 

Hesus a bin pa gana alma pa Dios, i e tabatin mester di disipelnan pa yud’é ku esaki. P’esei 

Hesus ta hasi un yamada na su disipelnan pa nan bira  “piskadónan di hende”, pa yuda Hesus 

den su mishon pa gana almanan pa Dios. (Mat. 5,18-22 ) Hesus a trein e disipelnan pa sirbi 

hende i asina gana mas alma pa Dios. 

                                                                                                                                                                                                                                                                                                                                                                   

Hesus a yama hende serka djE durante su bida, pero E ta sigui yama hende pa siguiÉ te dia di 

awe. 

Tarea 4: 

Hesus a bisa nan: “Bin, sigui mi!” Ku esaki Hesus tabata ke men: 

• Kuida bo próhimo: nan preokupashonnan i deseonan, nan miedu. Na promé 

instante bo propio interesnan tabata bini na promé lugá, pero for di awor padilanti bo 

interes mester sali pa otro hende. 

 

• Sigui Hesus den Su ehèmpel di bida 

Si boso no karga boso krus i bai kontra e mundu malbado aki, boso no por bira piskadó 

di hende pa Hesus.  

 

“Bin, sigui Mi!”, Hesus ta yama nos tambe awe pa kuida hende tantu esnan serka komo esnan 

leu. Pa medio di nos kuido, nos ta hasi nan kere mas den Dios. Abo tambe ke sigui Hesus i bira 

un ‘piskadó di hende’? 

 

 

 

 

 

 

4.3 Hesus, un hòmber di orashon i interioridat 
Méskos ku tur yunan di Názarèt, Hesus ora e tabata mucha, a bai skol serka e rabinan na e 

snoa di su pueblo.  

Einan el a siña lesa i skirbi, kanta i hasi orashon. No ta solamente skol a influenshá Hesus, pero 

tambe su famia. Su mama Maria i su tata Hosé tabata hende fiel i religioso, ku tabata sigui e lei 

di Moisés. Tur aña nan tabata bai Herusalèm pa peregrinashon. P’esei, Hesus a siña for di 

trempan e tradishon i orashonnan di e pueblo di Israel. 

Hesus ta hasi orashon  

Hesus a sigui e lei (Tora) i a duna un bon ehèmpel ku su bida. E tabata resa hopi. Den e 

Evangelio nos lesa ku E tabata bai snoa riba dia di sabat, manera tabata e kustumber hudiu 

(Lukas 4:16). Pero Hesus no tabata di akuerdo ku e manera ku algun hende tabata hasi 

orashon den públiko. 

1. Den Mateo 6,5, Hesus ta papia di hende ku tabata gusta hasi orashon na lugánan 

kaminda hopi hende por mira nan. Nan no tabata hasi orashon pa Dios, pero pa hende 

mira nan. Hesus ta bisa ku e hende ei a risibí nan rekompensa kaba. 

2. Den Lukas 18,9-14, Hesus ta kompará dos hende den e tèmpel: un fariseo i un kobradó 

di impuesto. E fariseo tabata glorifiká su mes te dilanti den tèmpel. Siendo ku e kobradó 

di impuesto a kai na rudia patras den tèmpel, i den tur humildat a pidi Dios pordón. 

Hesus ta bisa ku Dios ta skucha e hende humilde i no esun orguyuso. 

3. Den Marko 11,15-17, Hesus a rabia ora El a mira ku hende tabata hasi negoshi den e 

tèmpel. El a kore ku nan for di e tèmpel, pasobra e tèmpel ta un lugá di orashon, no un 

marshe. 

Kon i na ki ora Hesus a hasi orashon? 

Hesus tabatin un bida di orashon kontinuo. Den e evangelionan ta 

pará diferente momentu ku Hesus tabata resa. Na ki okashon Hesus 

tabata hasi orashon? 

Hesus ta hasi orashon: 

1. promé ku un desishon importante, 

2. ora hendenan ta alab’É ku entusiasmo i e ta haña nesesario 

pa reflehá riba kiko ta su yamada pa E no desviá, 

3. pa motibu di gratitut ora e mes ta hopi entusiasmá, 

4. i den tempu di krísis. 

 

 

 
• Lesa e siguiente tekstonan di Beibel i indiká na kua di e 4 puntonan menshoná ariba e 

ta kuadra. Por ehèmpel. Mt 14,23 na punto 2 
 

a. Mateo 14,23; 11,25-27;   26,36-46;   27.46. 
a. Marko 1,35;   6,46;  27,46. 
b. Lukas 3,21;  5,16; 6,12;  9,18;  9,28-29;  10,21; 11,1; 22,32; 22,41-45; 23,34; 23.46. 

 
 

 

Hesus ta buska silensio i soledat pa asina e por papia ku su Tata. Den e boluntat di Tata e 

tabata haña su kuminda pa e tin forsa pa sigui ku su mishon.  

For di e orashon di Hesus nos por siña ku orashon ta un diálogo entre Hende ku Dios, pero e 

no ta djis e formulashon di palabranan bon skohí. En realidat orashon hopi bes ta tuma lugá sin 

usa palabra. Orashon ta un relashon ku Dios. Un relashon di amor. Hopi bes basta un 

pensamentu òf e deseo pa Dios t’ei ku bo i esei ta un orashon hopi profundo.  

Orashon ta nifika keda orientá riba Dios i sigui buska kontakto ku Dios ku ta Esun ku ta sigui 

inspirá i sostené nos semper.  

 

 

 

  

Tarea 5: 

5. Rosario 
 

                                                                                                                                                                                                                                                                                                                                                                                                                                                                                                                                                                                                                           

E Rosario 

E rosario ta un orashon importante den kristianismo, spesialmente den e 

tradishon katóliko. No ta solamente un kadena ku kuenta, pero tambe un 

manera pa pensa trankil riba momentonan importante den bida di Hesus i 

Maria.  

 

1. Historia di e rosario 

E rosario a nase den edat media. E tempu ei e fraternan tabata resa e 150 salmonan tur dia. 

Pero hopi di e otro hendenan  no por a lesa, ni por a kòrda 150 salmo for di nan kabes. P’esei 

nan a kuminsá resa e Ave Maria 150 biaha, na lugá di e 150 salmonan. Mas lat nan a parti 

esakinan den 5 grupo di 10 Ave Maria. I asina e orashon di rosario a nase.  

 

2. Forma di e kadena 

Un rosario ta konsistí di: 

• Un krus 

• Un kuenta grandi (Nos Tata) 

• Tres kuenta chikí (Ave Maria) 

• Un kadena rondó ku sinku grupo di dies kuenta 

o Kada grupo di dies kuenta yama desena 

o Entre e desenanan semper tin un kuenta grandi. 

Kada kuenta grandi ta yuda bo konsentrá riba un orashon i un evento for di bida 

di Hesus. 

3. E orashonnan di e rosario 

Ora bo ta resa e rosario, bo ta usa e mésun orashonnan : 

Orashonnan mas importante 

• Na e krus: Credo (Konfeshon di fe) 

• Na e kuenta grandi: Nos Tata 

• Na e kuenta chikí (desenanan): Ave Maria 

• Na fin di kada desena: Gloria na Tata 

Dor di  ripití e orashonnan, hende por konsentrá mihó riba e misterio ku ta pertenesé na 

kada desena. 

4. E misterionan di e dia 

Na kada desena tin un misterio: un evento for di bida di Hesus òf Maria.  

Tin kuater grupo di misterio. Kada grupo tin su dia vast. 

A. Misterionan Gososo (djaluna i djasabra) 

➢ Nan ta trata anunsiashon di angel, nasementu i hubentut di Hesus. 

Ehèmpel: Nasementu di Hesus 

B. Misterionan Doloroso (djamars i djabièrnè) 

➢ Nan ta trata tokante sufrimentu i morto di Hesus. 

Ehèmpel: Hesus den hòfi di Getsemaní 

C. Misterionan Glorioso djarason (i djadumingu) 

➢ Nan ta trata resurekshon i subimentu Hesus na shelu, i glorifikashon di Maria. 

D. Misterionan Luminoso (djaweps) 

➢ Nan ta trata momentonan importante den e bida públiko di Hesus. 

Ehèmpel: Boutismo di Hesus den riu Jordan 

“Esaki ta Mi Yu stimá, den ken Mi ta haña goso.” (Matéo 3,17) 

 

5. E tema i e sinku susesonan, di e kuater misterionan 

Manera nos a mira, kada dia tin su propio misterio. Si ta riba djaluna bo ta bai resa e rosario, bo 

mester trata misterionan gososo. Riba kada kuenta grandi, ta bisa un di e 5 susesonan di e 

tema. 

A. Misterionan Gososo (djaluna i djasabra) 

Tema: Nasementu i hubentut di Hesus 

1. Anunsiashon di angel na Maria 

2. Bishita di Maria na su prima Elisabeth 

3. Nasementu di Hesus 

4. Ofresementu di Hesus den tèmpel 

5. Maria i Hosé ta haña Hesus den tèmpel. 

B. Misterionan Doloroso (djamars i djabièrnè) 

Tema: sufrimentu i morto 

1. Hesus ta resa den hòfi di Gètsemani 

2. Hesus ta keda sutá 

3. Hesus ta koroná di sumpiña 

4. Hesus ta karga su krus 

5. Hesus ta muri na krus 

C. Misterionan Glorioso (djárason i djadumingu) 

Tema: resurekshon i glorifikashon 

1. Resurekshon di Hesus 

2. Subimentu di Hesus na shelu 

3. Bahamentu di Spiritu Santu riba apòstelnan 

4. Alsamentu di Maria na shelu 

5. Koronashon di Maria den shelu 

D. Misterionan Luminoso (djaweps) 

Tema: momentonan for di bida públiko di Hesus 

1. Boutismo di Hesus  

2. Kasamentu na Kana di Galilea 

3. Anunsiashon di Reino di Dios i konvershon 

4. Transfigurashon riba Seru di Tabòr 

5. Hesus ta instituí Santa Eukaristia 

 

6. E idea tras di e rosario 

➢ Arma spiritual kontra di maldat, haña trankilidat i forsa 

➢ Ku yudansa di tekstonan di Beibel, e rosario ta yuda hende kana paso pa paso den 

bida di Hesus. 

➢ Kontemplá e eventonan históriko di bida di Hesus i di Maria 

➢ Dor di ripitishon e ta krea un ritmo ku ta fasilitá meditashon 

➢ Resa pa bo mes i pa otro 

Hopi hende ta sinti ku e ripitishon di e orashonnan ta hasi nan mas trankil i ta yuda nan 

pensa mihó riba nan fe. 

 

 

 
 

• Splika ku bo mes palabranan: 
 
1. Kiko ta un rosario? 
2. Kiko ta un desena? 
3. Kua ta e diferensia entre kuenta grandi i kuenta chikí? 
4. Kuantu misterio tin? 
5. Menshoná 1 suseso di kada tema. 

 

 

  

Tarea 1: 

6. Beibel i tradishon di Iglesia, ta desaroyá e hende i e 

komunidatnan di fe 
 

Komo hende i komo Iglesia (komunidat di fe) nos mester purba pa siña i sigui krese den nos fe 

tur dia di nobo. E Beibel i e tradishon tin un papel hopi importante den e desaroyo di hende i di 

komunidatnan di fe. Nan ta yuda hende haña direkshon den bida i ta yuda komunidatnan keda 

fuerte i uni. 

➢ E Beibel ta kontené historianan tokante Dios, Hesus i hende ku a purba biba un bida 

bon. 

Kreyentenan ta lesa e historianan di Beibel aki pa: 

o siña kon pa trata otro hende,  

o haña speransa i konsuelo, 

o haña forsa den momentonan difisil, 

o komprendé kiko ta importante pa Dios. 

 

➢ E Tradishon di Iglesia Katóliko ta e manera ku e mensahe di Hesus a pasa for di e 

apóstelnan te yega serka nos awe. E Spiritu Santu ta yuda pa warda i pasa e fe. Huntu 

ku e Beibel, e Tradishon ta importante pa por komprendé e fe kristian.  

E tradishon ta konsistí di kustumbernan i usonan ku tin hopi tempu, manera: 

o Kon ta resa (por ehempel e rosario), 

o  Kon ta selebrá fiestanan (p.e. Pasku di Nasementu i Pasku di Resurekshon), 

o Kon ta bin huntu den iglesia, 

o Kon ta praktiká ritualnan i uza símbolonan. 

 

Kon e Beibel i tradishon ta inspirá desaroyo personal di e hende i di e komunidatnan di fe? 

6.1 Desaroyo di hende (kresementu personal) 

 
a. Siñansa di bida i direkshon  

E Beibel ta yuda hende pensa riba preguntanan importante manera: 

• Kiko ta mi identidat? 

• Kiko ta e finalidat di bida? 

• Kon mi mester trata otro hende? 

 

Dor di historia nan di Hesus, amor, pordon i hustisia, hende ta siña kon pa biba mihó. Esaki ta 

yuda nan tuma bon desishonnan i tuma responsabilidat pa nan mes bida. 

b. Desaroyo moral i sosial 

E Beibel i tradishon ta siña balornan manera: 

• amor pa próhimo, 

• rèspèt, 

• honestidat, 

• yudansa na hende pober i débil, 

• pordon. 

 

E balornan aki ta yuda hende: 

• biba mihó hunto ku otro, 

• resolvé konflikto na un manera pasífiko, 

• ta solidario ku otro hende. 

Asina, hende ta krese no solamente den fe, pero tambe komo persona. 

c. Sosten emoshonal i espiritual 

Lesa Beibel, resa i sigui tradishonnan ta duna hende: 

• trankilidat i seguridat den momentonan difisil, 

• speransa ora nan ta tristu òf tin miedu, 

• forsa den tempu di malesa òf problema. 

 

Ritualnan manera hasi orashon, resa rosario òf selebrá huntu ta yuda hende prosesa 

emoshonnan i sinti sosten di Dios i di otro hende. 

 

6.2 Desaroyo di komunidatnan di fe (Iglesia i misanan) 

 
a. Union i sentido di pertenensia 

Komunidatnan di fe ta krese dor ku hende: 

• lesa i skucha e Beibel hunto,  
• resa i selebrá hunto, 

• kompartí tradishonnan. 

 

Esaki ta krea un sintimentu di union. Hende ta sinti 

ku nan ta pertenesé na un grupo kaminda nan ta 

konta. 

b. Pasa fe i balornan pa otronan 

Tradishonnan ta hasi ku e fe ta: 

• pasa for di un generashon na otro, 

• keda bibu den komunidat, 

• rekonosibel pa e miembro nan nobo. 

 

 

Muchanan i hobenan ta siña dor di historia, fiestanan i ritualnan kiko ta nifiká pa ta un kreyente 

den bida di tur dia. 

E tradishon ta konsistí di kustumbernan i usonan ku tin hopi tempu, manera: 

• Kon ta resa por ehèmpel e rosario, e orashon di “Nos Tata”, 

• Kon ta selebrá fiestanan (p.e. Pasku di Nasementu i Pasku di Resurekshon), 

• Kon ta bin huntu den iglesia, 

• Kon ta praktiká ritualnan i uza símbolonan. 

c. Aktivo den komunidat di fe i den sosiedat 

E Beibel i tradishon ta inspirá komunidatnan di fe pa: 

• lucha pa hustisia, 

• yuda hende ku ta sufri, 

• hasi trabou boluntario i sosial. 

 

Asina e fe no ta keda solamente den iglesia, pero ta biba den akshon. Asina e komunidatnan i 

fe ta yuda mehorá e sosiedat. 

Kresementu huntu di hende i komunidat 

Desaroyo di hende i di komunidat di fe ta bai huntu: 

• Hende ta krese dor di sosten i inspirashon di e komunidat di fe. 

• E komunidat di fe ta krese dor ku hende ta pone nan talento i forsa den servisio di otro. 

 

E Beibel ta konta e fe,i e tradishon ta laga e fe biba. 

Huntu nan ta yuda: 

• kreyentenan desaroyá nan fe personal, 

• komunidatnan di fe keda fuerte, aktivo i bibu. 

 

 

 

A. Kontestá e siguiente preguntanan 

1. Kiko e Beibel ta siña hende? 

2. Kiko ta e Tradishon di Iglesia Katóliko? 

3. Kon e Beibel i e Tradishon ta yuda komunidatnan di fe? 

B. Kontestá ku bo mes palabranan 

1. Duna un ehempel di un tradishon den iglesia. 
 

2. Kon bo ta pensa e Beibel por yuda bo den bo bida di tur dia? 
 

Tarea 1: 

7. Enkuentro ku Hesus ta hasi nos liber 
 

Brenda a kambia 

Tabatin un mucha ku yamá Brenda, ku semper tabata un problema na skol. Den tur klas ku el a 

pasa, e ta papia hopi stroba lès, e no ta hasi su trabou, e ta hasi ònbeskòp i tin biaha te asta e 

ta bringa ku otro mucha. Dosentenan tabata mir’é komo un mucha ku “mal komportashon”, i 

hopi a pèrdè pasenshi kuné. 

Un dia, na mitar di aña, a yega un dosente nobo na skol: Yùfrou Ana. For di promé dia, yùfrou 

Ana a notá ku Brenda no tabata djis un mucha ku mal komportashon, pero mas bien el a ripará 

ku Brenda tabata tristu, rabiá i bandoná. Tabata parse ku Brenda tabata disgustá ku mundu! En 

bes di grita òf kastiga Brenda ora el a hasi ònbeskòp kuné, yùfrou Ana a sinta banda di Brenda  

despues di lès pa kombersá kuné. 

“Brenda,” el a bisa ku bos kalmu, “mi tin gana di sa kiko ta pasa ku bo.” 

Pa promé biaha, Brenda a sinti ku un hende tabata realmente interesá pa skuch’é. Poko poko, 

el a kuminsa papia di su problemanan na kas, di ku e no tin hende pa yud’é ku su tareanan i ku 

e ta sinti ku tur hende ta kontra dje. 

Yùfrou Ana a komprendé su doló i pone pa su mes ku e ta bai trata na yud’é. Tur dia e ta duna 

Brenda un tiki atenshon: un elogio, èkstra splikashon di su tareanan, un “mi ta kere den bo” etc. 

Ku tempu, Brenda a kuminsa kambia. E ta papia ménos den klas, a ta traha su tareanan ku 

mas smak, i asta e ta yuda otro mucha ku nan tarea. 

Na fin di aña, e mésun dosentenan ku tabata pensa ku no tabata tin solushon pa Brenda, a mira 

kon Brenda a bira un mucha diferente. Brenda no a bira perfekto, pero e ta hasi su esfuerso pa 

ta tur dia un mihó alumno i un mihó hende. Tur esaki pasobra el a topa ku un hende ku si a 

komprond’é, yud’é i kere den dje.  

Ku un hende por trese asina tantu kambio den bida di otro, kuantu mas Hesus por kambia nos 

bida, ora nos realmente topa kunÉ? 

 

7.1 Sigui Hesus su kaminda 
 

Den e Beibel i den bida di kreyentenan tin historianan di hende ku a topa ku Hesus i dor di 

esaki nan bida a kambia. Nan a eksperensiá e amor di Dios ku a hasi nan liber. 

Kiko ta nifiká “sigui e kaminda di Hesus”? 

Sigui e kaminda di Hesus ta nifiká: 

• biba manera Hesus a biba, 

• skohe pa amor, pordon i hustisia, 

• yuda otro hende, spesialmente esnan ku ta sufri. 

Kiko ta nifiká “bira liber”? 

Libertat akinan no ta nifiká libertat físiko, sino: 

• liber di miedu, kulpa òf tristesa, 

• libertat pa por ta bo mes, 

• haña speransa i forsa nobo den bida. 

 

Kon amor di Dios ta yuda nos bira liber? 

Ora hende ta sinti amor di Dios: 

• nan ta sinti nan aseptá i balioso, 

• nan tin kurashi pa kuminsá di nobo, 

• nan ta siña pordoná (nan mes i otro), 

• nan ta haña forsa pa kambia nan bida. 

 

Ehèmpel di historianan di hende ku nan bida a kambia ora nan a topa ku Hesus 

 

A. E historia di Zakeo 

Zakeo tabata un kobradó di impuesto. Hopi hende no tabata gust’é, pasobra e tabata kobra e 

hendenan di mas. P’esei, hopi hende tabata mira Zakeo komo un mal hende i un egoista. 

Maske Zakeo tabata riku, e no tabata felis. 

Un dia, Hesus a pasa na e pueblo kaminda Zakeo tabata biba. Zakeo tabata hopi chikí na 

kurpa, i no por a mira Hesus bon dor di e multitut. P’esei, el a subi den un palu pa por mira 

Hesus. Esaki ta mustra ku Zakeo tabatin un deseo fuerte pa konosé Hesus. 

Ora Hesus a mira Zakeo den e palu, El a yam’é na su nòmber i bis’é ku E ke bai su kas awe. 

Esaki a sorprendé hopi hende, pasobra 

Hesus a skohe pa bai kas di un hende ku tur 

hende tabata konsiderá komo un pekadó 

grandi. 

Pero Hesus no a rechasá Zakeo. El a 

mustr’é amor i aseptashon. Dor di e amor 

aki, Zakeo a sinti su kurason kambia. El a 

disidí pa hasi kos bon: el a bisa ku e lo duna 

mitar di su rikesa na hende pober i ku e lo 

paga bèk kuater biaha mas tantu, na esnan 

ku el a kobra di mas. 

Dor di e eksperensia di amor di Dios, ora el a topa ku Hesus, Zakeo a bira un hende nobo. El a 

bira liber di su avarisia, di e miedu di loke hende ta pensa, i di su bida bieu. Hesus a bisa: 

“Awor salbashon a yega na e kasa aki.”  

 

Kiko nos por siña for di e historia di Zakeo? 

• Amor di Dios ta pa tur hende, niun hende no ta ekskluí. 

• Ora un hende ta sinti ku Dios ta stim’é, e por kambia su bida. 

• Sigui e kaminda di Hesus ta trese liberashon i bida nobo. 

 

 

 
 
A. Preguntanan di komprendementu 

1. Ken tabata Zakeo? 
2. Dikon hopi hende no tabata gusta Zakeo? 
3. Dikon Zakeo a subi riba un palo pa mira Hesus? 
4. Kiko Hesus a hasi ora El a mira Zakeo? 
5. Kua desishon Zakeo a tuma despues di topa Hesus? 

 
B. Preguntanan di reflekshon 

6. Kon bo ta pensa Zakeo a sinti ora Hesus a yam’é na su nòmber? 
7. Kiko e historia di Zakeo ta siña bo riba amor i perdon? 
8. Tin algu den bida di un hende ku por kambia ora e ta sintié stimá? Splika. 

 
C. Aplikashon pa bida di tur dia 

9. Kua kambio bo por hasi den bo mes bida despues di lesa e historia di Zakeo? 
10. Kon bo por mustra mas amor i honestidat den bo manera di biba? 

 

 

B. Kiko nos por siña for di e historia di Nikodemo? 

Nikodemo tabata un maestro di lei i un fariseo. E tabata un hende importante, ku hopi 

konosementu tokante lei di Dios. Apesar di esaki, e tabata sinti ku tabata falta algu den su bida. 

P’esei, el a bai serka Hesus den anochi, pasobra e tabatin miedu di loke hende lo bisa si nan 

mira e komo un fariseo bai serka Hesus. 

1. Tur hende por buska Dios 

E historia di Nikodemo ta siña nos ku: 

• ni konosementu ni posishon no ta sufisiente pa haña pas ku Dios, 

• tur hende por tin preguntanan riba fe, 

• buska Dios ta un kaminda personal. 

 

 

Tarea 1: 

2. Dios ta wak e kurason, no e posishon 

Hesus no a rechasá Nikodemo, aunke e tabata un fariseo. 

Esaki ta siña nos ku: 

• Dios ta wak e kurason di hende, 

• Dios ta invitá tur hende pa kambia di paden bai pafó. 

• fe ta mas ku djis sigui e mandamentunan. 

 

3. “Nase di nobo” ta nifiká kambio interior 

Hesus a bisa Nikodemo ku e mester “nase di awa i di Spiritu”. 

Esaki ta siña nos ku: 

• fe ta pidi un kambio profundo di kurason, 

• nos mester laga Dios traha den nos bida,  
• fe ta un proseso di kresementu. 

 

4. Amor di Dios ta grandi i inklusivo 

For di e enkuentro aki ta nase e famoso teksto: 

“Pasobra Dios a stima mundu asina tantu, ku El a duna su 

Uniko Yu…” (Huan 3,16) 

Esaki ta siña nos ku: 

• amor di Dios ta pa tur hende, 

• Dios no ta kondená, pero ta salba, 

• fe ta un invitashon pa bira liber. 

 

5. Buska Hesus ta trese klaridat i kurashi 

Mas despues, Nikodemo a mustra ku el a bira mas habrí i mas firme den su fe. 

Esaki ta siña nos ku: 

• fe por kuminsa ku duda, 

• stap pa stap nos por krese den fe, 

• sigui Hesus ta trese lus den nos bida.  

• sigui Hesus ta laga nos bira mas liber i mas konfiá. 

 

 

 

 
 
A. Lesa e historia di Nikodemo den Huan 3, 1-21 
 
B. Kontestá e siguiente preguntanan 

1. Ken tabata Nikodemo? 
2. Kiko Hesus a bisa Nikodemo tokante “nase di nobo”? 

Tarea 2: 

3. Kiko ta nifiká ku Dios ta wak e kurason i no e posishon di un hende? 
4. Bo tambe sa tin preguntanan tokante fe òf bida, manera Nikodemo? Duna un 

ehèmpel. 
5. Kon bo por mustra mas fe i kurashi den bo manera di biba? 
6. Konta klas di un hende ku bo konosé ku a topa ku Hesus i su bida a kambia?  

 

 

 

7.2  Fe, ta e punto di enkuentro entre Hesus i e kristian 
 

Kiko ta fe? 

✓ Fe ta konfia den Dios i kere den Hesus. Fe no ta solamente sa kosnan tokante Dios. 

Fe ta ora bo tin un relashon pèrsonal ku Dios i bo biba segun Su Palabra. 

Ora bo habri bo kurason pa Dios, skucha Dios, papia ku Dios den orashon, i trata di hasi 

loke Hesus a siña: stima otro hende, pordoná otro, i hasi bon. 

 

✓ Pa kristiannan, fe ta kuminsá ku Hesus mes. Den Beibel, Hesus ta dal promé paso: E ta 

yama hende, papia ku nan personalmente i invitá nan pa siguiÉ. P’esei, kere ta nifiká 

topa Hesus den su palabranan, su akshonnan i su manera di biba. 

 

✓ E enkuentro aki no ta pasa un biaha so, ma ta un relashon ku ta sigui tur dia. 

Kristiannan por topa Hesus den orashon, den Iglesia, i spesialmente den e sakramentu 

di Santa Eukaristia. Nan ta reuni pa selebrá Santa Misa, kaminda den e Eukaristia, e 

pan i biña ta bira e Kurpa i Sanger di Hesus. Asina, Hesus ta bini serka di e hende i ta 

dun’é forsa pa siguiE. 

 

✓ Tambe, kristiannan por mira Hesus den otro hende, spesialmente den esnan ku ta den 

nesesidat. Den tur e enkuentronan aki, nan ta sinti ku Hesus ta konosé nan i ta yama 

nan pa biba ku amor, pordon i hustisia. 

 

✓ Fe ta tambe e kontesta di hende. Ora un hende topa Hesus, e ta keda invitá pa konfi’E, 

habri su kurason i laga Hesus kambia su bida. Asina, fe ta bira un proseso bibu: Hesus 

ta bini na hende, i e hende ta respondé dor di kere, siguiE i hasi bon den mundo. 

8. Kuaresma, Siman Santu i Pasku di Resurekshon 

 
Manera nos a mira fe ta hopi importante den bida di e kreyente. Pa un kristian Katóliko e base 

di nos fe ta den e sufrimentu, morto i resurekshon di Hesus, pasobra ta di ei nos salbashon ta 

bini. Ken ku kere den Hesus lo haña bida eterna.  

Den e kapítulo aki nos ta bai para ketu na e sufrimentu, morto i resurekshon di Kristu Hesus. 

 

8.1 Djárason di Shinishi i kuaresma 
Ku Djárason di Shinishi, e tempu di kuaresma, 40 dia di 

ayuno i apstinensia ta kuminsá. Promé ku esaki, hopi 

hende ta selebrá karnaval kaminda nan ta fiesta, kome i 

bebe. Karnaval no ta un fiesta religioso, ta un fiesta 

kultural. E último dia di karnaval ta e djamars promé ku 

Djárason di Shinishi. E dia aki, hende ta selebrá e 

despedida di karnaval i nan ta balia, kome, bebe na nan 

antoho. E kustumber aki a bini komo ku e hendenan sa 

ku ta bai bini 40 dia di ayuno i apstinensia, nan kier 

probechá.  

Durante e misa di Djárason di Shinishi, pastor ta hunta shinishi den forma di krus riba bo frenta. 

I e ta bisa: “DI TERA BO TA BIN I DI TERA BO TA BAI”. E shinishi ta trahá di e ramanan di 

koko bendishoná, di e Djadumingu di Rama di e aña anterior, ku nan a kima.  

 

Esaki ta rekordá nos ku bida riba tera no ta pa semper. Pero e krus di shinishi tambe ta rekordá 

nos ku Hesus a trese bida eterno. P’esei e pastor por bisa tambe: “Kombertí i kere den e 

Evangelio.” E koló ku ta uza den misa ta lila. 

Preparashon den e kuaresma 

Riba Djárason di Shinishi nos ta pensa kon nos ke pasa e 40 dia di kuaresma. Nos por hasi 

esaki dor di: 

1. Reza i pensa riba nos pikánan 

2. Hasi kos bon pa otro hende 

E tempu di kuaresma ta un bon momento pa pidi Dios pordon den e sakramento di konfeshon. 

Den e kuaresma nos ta yuna. Yuna no ta solamente kome ménos, pero tambe biba mas simpel. 

Esaki nos ta yamá apstinensia. Esaki ta yuda nos pa pensa mas riba Dios i pa resa mihó. 

Por ehèmpel: si bo ta pasa hopi tempu ku gaming, social media, deporte òf video, bo por hasi 

esaki ménos òf stòp kompletamente. E tempu ku bo gana, bo por usa pa: 

• Resa mas 

• Lesa Beibel 

• Yuda otro hende 

• Bai misa mas 

Ayuno no ta kambia un kos dushi pa otro kos dushi. No ta ayuno si bo stòp gaming pa bai 

fiesta, ni si bo no kome karni, pero kome un bon plato di piská. Yuna ta: biba simpel, resa i 

pensa riba bo relashon ku Hesus. 

Djárason di Shinishi i DjabièrnèSantu ta dia ofisial di ayuno. Entre 6’or di mainta i 6’or di atardi, 

nos ta kome un so kuminda (pa hende di 10 te 59 aña). Nos ta trata di no kome karni, no bebe 

alkohòl i no kome kos dushi. Esaki ta yuda nos siña domina nos mes i luchá kontra piká. 

 

 

 

Kontestá e siguiente preguntanan 

1.  Skohe algun kos ku bo por laga den kuaresma. Kual lo bo ta skohe i dikon? 
o Gaming 
o Social media 
o Boka dushi i limonada 
o Televishon 
o Video di YouTube òf TikTok 

 
2. Kiko lo bo hasi na su lugá pa prepará bo mes pa Pasku di Resurekshon? 

 

 

8.2 Djadumingu di Rama i Siman Santu 
Despues di Kuaresma, nos ta yega na Siman Santu. Esaki ta e siman mas importante pa 

kristiannan. Siman Santu ta kuminsá ku Djadumingu di Rama kaminda nos ta rekordá kon 

Hesus a drenta Herusalèm komo un Rei di Pas. Durante e siman aki, nos ta sigui e último 

dianan di Hesus su bida. 

Djadumingu di Rama 

Riba Djadumingu di Rama nos ta rekordá kon 

Hesus a drenta Herusalèm manera un rei. E 

hendenan a salud’É ku rama di koko i a kanta 

“Hosana”. Den misa nos tambe ta hasi un 

proseshon ku rama di koko. 

Despues di esaki, nos ta tende e historia di e 

sufrimentu di Hesus. E mésun hende ku 

promé a kanta “Hosana”, despues a bisa 

“Krusifik’É”. E koló ku ta uza den misa ta kòrá. 

 

Siman Santu 

Ku Djadumingu di Rama e último siman di kuaresma ta kuminsá: e Siman Santu. E siman aki 

ta yamá asina, pa motibu ku ta konmemorá tur e bon ku Hesus a hasi pa nos dor di su 

sufrimentu, morto i resurekshon. 

Tarea 1: 

Durante Djaweps Santu, Djabièrnè Santu, Djasabra Santu ku e Vigilia Paskual, nos ta 

selebrá e parti mas importante di nos fe katóliko. E tres dianan akí nos ta yamá Triduo 

Paskual. 

Djaweps Santu 

Djaweps Santu ta e dia ku Hesus a instituí: 

• E Eukaristia 

• E Saserdosio 

 

Saserdosio 

Djawebes Santu, nos ta rekordá e Último Sena, kaminda 

Hesus a parti pan ku su disipelnan i a instituí e sakramentu di 

Eukaristia i e saserdosio. E dia ei nos ta siña ku stima i sirbi 

otro hende ta parti di fe kristian. 

Riba Djaweps Santu, normalmente tur e pastornan di e 

diosesis ta reuní ku nan obispu pa renobá nan promesa. Serka 

nos esaki ta sosodé riba Djamars Santu. Tambe nan ta 

bendishoná tres zeta ku lo usa den sakramentonan. E misa aki 

yama Misa Krismal. 

Eukaristia 

Den anochi di Djaweps Santu nos ta rekordá: 

1. E Eukaristia 

2. E Saserdosio 

3. E amor di Hesus 

 

Hesus a parti pan i a bebe biña ku su disípelnan, i a laba nan pia pa mustra amor i servisio. 

P’esei e pastor tambe ta laba pia di 12 hende den misa. E 

koló ku ta uza den misa ta blanku. 

Final di misa Djaweps Santu 

• E hostia ta keda wardá den un otro na un otro lugá 

• E tabernakel ta keda bashí 

• E altar ta keda blo bashí 

 

Esaki ta marka kuminsamentu di e último ora di sufrimentu di Hesus. Despues di misa, nos ta 

keda den misa pa resa den silensio. 

 

8.3 DjabièrnèSantu 

Djabièrnè Santu ta e dia kaminda nos ta rekordá e sufrimentu i morto di 

Hesus riba krus. E ta un dia di silensio i orashon. Nos ta pensa riba kon 

Hesus a duna su bida pa salba tur hende, pa mustra amor sin límite. 

Riba DjabièrnèSantu pa 3’or di mèrdia, Hesus a bisa riba krus: 

“Tata, den bo man mi ta entrega mi spiritu.” 

Despues di esaki, El a muri pa nos por haña bida eterno. P’esei Djabièrnè Santu ta un dia di 

amor i mizerikòrdia di parti di Dios pa nos i pa nos e dia aki ta un dia di rou i di ayuno. 

Djabièrnè Santu ta e úniko dia di aña ku Iglesia Katóliko no ta selebrá Eukaristia niun kaminda 

na mundu, esta no ta hasi konsagrashon di pan i biña. Loke sí ta hasi ta e selebrashon di e 

Pashon di Hesus.  

Riba e dia aki, nos ta drenta den silensio den un edifisio di misa sin niun adorno:  

• No ta bati klòk, ni no tin müzik 

• No ta sende bela 

• E altar ta bashí   

• E tabernakel ta habrí, pasobra Hesus a muri 

 

E pastor i diakono ta drenta den silensio bistí na kòrá i ta hinka drumi plat abou riba un paña 

kòrá. E fielnan den misa ta hinka rudia. Esaki ta muestra rèspèt i adorashon pa Hesus. 

Nos ta lesa e historia di sufrimentu di Hesus for di e Evangelio di Huan. Ora nos yega na e 

momento ku Hesus a muri, tur hende ta hinka rudia. 

 

Adorashon di Krus i Komunion 

• Despues, nos ta bai adorá e Krus di Kristu. Un 

krus tapa ta bin dilanti i poko poko e ta kita e 

paña te ora e krus sali kompletu.  

 

 

• Nos ta bai dilanti pa sea sunchi e krus, inkliná  (bùig profundo) òf 

hinka rudia pa e krus pa mustra nos amor pa Hesus.  

 

• Kaba nos ta risibí komunion, ku a keda wardá for di Djaweps 

Santu. Asta riba Djabièrnè Santu, Hesus ta keda ku nos. 

 

• Na final, e pastor i sirbidónan di altar ta retirá den silensio. E 
krus ta keda den un misa skur i silensioso. Nos ta bai kas den 
silensio pa sigui resa. 

 

 

 
 

Bo a lesa kiko kreyentenan Katóliko ta hasi riba Djabièrnè Santu. 

1. Kiko abo ta hasi riba Djabièrnè Santu? 

2. Kua otro kustumber òf tradishon di Siman Santu bo sa di dje? 

 

Tarea 2: 

8.4 Vigilia Paskual i Pasku di Resurekshon 
Despues di e silensio di Djasabra Santu, nos ta selebrá e fiesta di mas grandi: Pasku di 

Resurekshon. Riba dia di Pasku, nos ta kere i selebrá ku Hesus a resusitá for di morto. Esaki 

ta e viktoria di bida riba morto, i di lus riba skuridat. 

 

Vigilia Paskual 

Den anochi di Djasabra Santu nos ta reuní pa selebrá ku Hesus a resusitá. E Vigilia Paskual 

ta e misa mas importante di aña. 

• Un kandela ta keda bendishoná pafó di misa 

• Ta sende e bela di Pasku, símbolo di e Lus 

Hesus, na e kandela. 

• Tur fiel ta sende nan bela na e Bela di Pasku i ta 

sinta den un misa suku, skucha e Pregon 

Paskual i  e lekturanan for di Beibel. 

• Na kuminsamentu di misa ta skur, despues ta kanta Gloria Aleluya, sende tur lus, i bati 

bèl i klòk. E bèl i klòk ta zona, pasobra Hesus a resusitá i ta sigui ku e Santa Eukaristia 

 

Djadumingu Pasku di Resurekshon 

Pasku di  Resurekshon nos ta selebrá ku Hesus ta bibu.  Pasku di  

Resurekshon ta e base di nos fe.  E temporada di Pasku ta dura 50 dia,  

40 dia te Asenshon, i despues ta sigui ku Pentekòste 10 dia despues. 

Pasku ta duna speransa nobo. E ta mustra nos ku, aunke sufrimentu i 

problema ta eksistí, Dios semper tin e último palabra. Pa kristiannan, 

Resurekshon di Hesus ta nifiká ku nos tambe por kuminsa di nobo, ku fe, 

amor i speransa den nos kurason. 

 

 

 

 
 
 

▪ Traha den grupo di dos alumno un poster digital ku ta ilustrá e temporada di for di djárason di 
Shinishi te Pasku di Resurekshon. 
 

 

  

Tarea 3: 



42 
 

9. Matrimonio i anulashon di matrimonio 
 

Ora dos hende ta kasa na misa, nan ta bisa “sí” na otro. E sí ei ta hasi e matrimonio bira un 

sakramento. For di e momentu ei, nan ta biba huntu den amor. E promesa di matrimonio ta: 

 

“Mi ke ta bo esposo/esposa. 

Mi ta primintí di keda fiel na bo 

den bon i den mal tempu, 

den salú i den enfermedat, 

tur dia di mi bida.” 

 

 

9.1 Kiko ta e intenshon di Dios ku matrimonio? 
Segun e Beibel, e matrimonio ta eksistí for di prinsipio di e kreashon. Dios a krea hende komo 

hòmber i muhé, pa nan biba huntu ku amor i rèspèt. E matrimonio no ta un idea di hende, sino 

un regalo di Dios. 

Dios a krea hende segun su imagen. Esaki ke men ku kada hende tin balor. Hòmber i muhé 

huntu por mustra e amor di Dios. Dios ta amor i Dios ta tres den un. Ora pareha ta stima otro i 

ta fiel na otro, nan ta mustra algu di e amor di Dios. Nan dos ta bira unu. 

E matrimonio ta habrí tambe pa bida nobo. Esaki ta nifiká ku nan ta habrí pa haña yu. Amor no 

ta solamente un sentimentu, pero tambe kuido, fieldat i responsabilidat. 

Hesukristu a mustra kiko ta amor berdadero: un amor ku ta duna su mes. P’esei San Pablo ta 

bisa ku e amor entre hòmber i muhé ta parse e amor ku Kristu tin pa su Iglesia. 

Pa e Iglesia, e matrimonio ta un sakramento: un señal visibel di e amor di Dios. E matrimonio 

ta mustra ku Dios ke ta serka di hende i ke kompartí su amor ku nan. 

 

 
 
Yena e kontesta korekto 
rèspèt - krea – amor – duna - sí – muhé – Iglesia – Dios – eksistí – prinsipio - Kristo – imágen 

– hòmber  

1. Matrimonio ta _____________ for di prinsipio di kreashon. 

2. E momento mas importante di e matrimonio ta ora e dos hendenan ta bisa _____na otro. 

3. Dios a krea hende komo _______ i _______, pa nan biba huntu ku ________i _________. 

4. Hòmber i muhé huntu ta mustra e amor di _________. 

5. Hesus a mustra kiko ta amor berdadero:  un amor ku ta ______________su mes. 

6. San Pablo ta kompará e amor entre esposo i esposa ku e amor di 

____________________ pa su ____________________. 

 

Tarea 1: 

E Matrimonio Kristian: Amor manera di Hesus 

E matrimonio kristian ta un yamada pa stima otro manera Hesus a stima su Iglesia. Esaki no 

ta semper fásil. Den e famia mester tin amor pa otro, méskos ku pa bo mes, asta den 

momentunan difísil. 

Esaki ta nifiká: 

• Stima, aunke bo ta desilushoná 

• Keda fiel, aunke no semper ta fásil 

• No entregá, aunke e situashon ta difísil 

 

Hesus a mustra esaki riba e krus. A parse ku tur kos tabata pèrdí, pero e krus a trese 

salbashon. Asina e matrimonio kristian ta bira un imágen di e amor di Kristu pa su Iglesia.  

Hesus ta presente den e matrimonio 

Ku Hesus, e matrimonio no ta un kos solitario. Hesus ta presente. 

E no ta primintí ku tur kos lo ta fásil, pero E ta siña ku amor ta mas duna ku risibí. 

Ku yudansa di Spiritu Santu, Hesus ta duna forsa pa stima otro manera E mes a stima. Su 

fieldat ta dura pa semper. P’esei, ora kristiannan ta kasa, nan ta primintí: 

• pa keda fiel 

• pa bira mas fiel tur dia 

 

Fieldat i amor eksklusivo 

E matrimonio ta pa henter bida:“Loke Dios a uni, hende no mag separá.” 

Hòmber i muhé den matrimonio por entregá nan mes solamente na otro seksualmente. Asina 

nan no ta dos mas, pero nan ta bira un. E amor aki ta eksklusivo, manera e amor di Kristu pa 

su Iglesia. P’esei, den Iglesia no tin divorsio. 

Si esun pareha muri, e otro persona por kasa di nobo. 

E union físiko ta hasi e matrimonio definitivo. Solamente morto por kaba e matrimonio. 

Amor ku ta duna bida 

E amor di Kristu ta duna bida. P’esei, pareha kasá mester ta dispuesto pa haña yu, si Dios 

duna nan. Nan ta: 

• kria nan yu den amor 

• siña nan tokante Dios i Iglesia 

• sòru di ta un bon ehèmpel di amor 

 

Esaki no ta konta solamente pa e parehanan ku tin yu. Parehanan sin yu tambe por : 

• yuda yunan di otro famianan 

• yuda hende den nesesidat 

• Yuda hende ku ta sufri 

 

Tin parehanan sin yu ku ta mustra hopi mas amor i yudansa na otro, ku otronan ta mustra pa 

nan mes yu. 

• Kontestá e preguntanan  
1. Ku ken por kompará e amor den un matrimonio kristian? 

2. Kiko Hesus ta siña tokante duna i risibí den matrimonio?  

3. Ken ta duna forsa na parehanan pa stima otro? 
4. Pakiko e Iglesia ta bisa ku e matrimonio ta pa henter bida? 

6. Kiko ta nifiká ku amor den matrimonio ta “eksklusivo”? 

7. ☐ Korekto ☐ Inkorekto 

Hesus ta primintí ku matrimonio lo ta semper fásil. 

9. ☐ Korekto ☐ Inkorekto 

E matrimonio kristian ta un ehémpel di e amor di Kristu. 

10. ☐ Korekto ☐ Inkorekto 

Un persona por kasa di nobo, si su esposo òf esposa a muri 

 

9.2 Anulashon di un matrimonio Katóliko 
Den Iglesia Katóliko, e matrimonio ta un aliansa pa henter bida. 

P’esei, no tin divorsio pa un matrimonio katóliko (sakramental). 

Pero, tin kaso kaminda un matrimonio por wòrdu deklará nulo. 

Esaki no ta nifiká ku e matrimonio a kaba, sino ku e no tabata bálido for di prinsipio. 

Den e kapítulo aki bo ta siña: 

• ki ora un matrimonio katóliko ta bálido 

• kua kondishonnan mester tin 

• ki ora Iglesia por bisa ku un matrimonio nunka no tabata bálido 

 

Diferensia entre matrimonio sivil i matrimonio katóliko  

Matrimonio sivil 

• Por kaba ku divorsio 

• No tin deklarashon di nulidat 

 

Matrimonio katóliko (di Iglesia) 

• No konosé divorsio 

• Por kaba na dos manera: 

1. Ora un di e pareha muri 

2. Ku deklarashon di nulidat 

→ Iglesia ta bisa ku e matrimonio nunka tabata bálido 

 

Tarea 2: 

Kiko ta un deklarashon di nulidat? 

Un matrimonio por wòrdu deklará nulo, si na momentu di kasamentu  

tabata falta ku un di e kondishonnan importante. Den e kaso ei e por parse un matrimonio 

for di pafó, pero en realidat no tabatin un matrimonio di bèrdat. 

 

Tres kondishon importante pa un matrimonio bálido 

1. Bisa “Sí” den tur libertat. 

E matrimonio mester ta un desishon liber. 

 

E “sí” no ta liber si tin: 

• Preshon (obligá un hende pa kasa) 

• Falta di konosementu 

o no sa kiko matrimonio ta 

o bo no sa informashonnan importante di e otro (manera adikshon, malesa serio, 

impotensia etc.) 

• Otro problema 

o demasiado hóben 

o ya tabata kasá promé 

o Famianan yegá no por kasa bálido 

2. Fieldat pa otro pa henter boso bida 

E matrimonio ta: 

• pa henter bida 

• ku bo pareha so  

 

Un matrimonio por ta inválido si un persona: 

• no por karga ku responsabilidatnan di un 

matrimonio 

• tin problema mental serio i no por ta fiel òf 

responsabel 

 

E problema mester: 

• tabata eksistí promé ku e matrimonio 

• tabata presente na e dia di e boda 

• wòrdu konfirmá pa un eksperto (dòkter, sikólogo etc.) 

 

3. Ta habrí pa yu 

Den matrimonio, un hende mester ta dispuesto pa: 

• aseptá yu 

• kuida nan 

Importante: 

• Impotensia (no por tin relashon seksual) 

→ por hasi e matrimonio inválido 

• Infertilidat (no por haña yu) 

→ NO ta un motibu pa nulidat di e matrimonio 

 

Relashon di famia 

Un matrimonio ta inválido entre: 

• mayor i yu 

• wela i nieto 

Tin otro relashon di famia ku por ta problema, 

pero algun biaha ta posibel kasa tòg ku pèrmit di obispo. 

 

 

 
 
Algun kaso tokante matrimonio i nulidat di matrimonio 
 
Kaso 1 
Maria a kasa ku Juan pasobra su famia a pone hopi preshon riba dje. 
E no tabata ke kasa, pero e no ta tin kurashi pa bisa “no”. 
Pregunta: 
E matrimonio aki por ta inválido? 
Kua kondishon tabata falta? 
 

 
Kaso 2 
Pedro a kasa ku Ana. Pedro ya tabata adikto na alhohòl, pero e no a bisa Ana nada. 
Pregunta: 
Kua problema por tin aki pa e matrimonio? 
E tin di haber ku: 

• sí liber 
• fieldat 
• habrí pa yu  

 

 
 
Kaso 3 
Riba e dia di kasamentu, Luis tabata asina fuma ku e no tabata komprondé bon kiko tabata 
pasando. 
Pregunta: 
E “sí” di Luis tabata bálido? 
Dikon si òf dikon nò? 
 
 
 

Tarea 3: 

Kaso 4 
Rosa i Daniel a kasa. Mas despues nan a sa ku Daniel no por traha yu. Daniel tabata 
impotente. 
Pregunta: 
Esaki ta un motibu pa deklará e matrimonio di nulo? 
Dikon si òf dikon nò? 
 

 
Kaso 5 
Sofia a kasa ku Miguel. Miguel a bisa ku e no ke ta fiel i ke keda biba liber. 
Pregunta: 
E matrimonio aki por ta bálido? 
Kua kondishon ta falta? 

10. Mi bida, un mishon huntu ku otro 
 

“Hende riba kaminda” ta ora bo ta mira bida manera un biahe. Tur hende ta den desaroyo, tur 

hende ta purba pa bai pa dilanti i ta tuma desishonnan pa duna bida sentido. Pero nos no ta 

biaha nos so. Semper nos ta tin kompañeronan di biahe i nos tambe ta kompañero di biahe di 

otro hende. Esaki ta pidi sigur di nos komo kristiannan sierto aktitutnan den bida. 

 

10.1 Aktitutnan nesesario pa nos por biba huntu ku otro: 
Den Kristianismo, bida ta wòrdu mira komo un biahe ku Dios. Tur hende ta riba kaminda, 

buskando sentido i salbashon, ku otro hende banda di nan. Nos ta yamá pa ta, no solamente 

biahero, sino tambe kompañero di biahe pa nos próhimo. 

Aktitutnan di bida importante den fe Kristian ta: 

• Amor (karidat): amor pa Dios i pa próhimo, manera Hesus a siña: “Stima Dios riba tur 

kos i stima bo próhimo manera bo mes.” 

• Rèspèt pa dignidat humano: rekonosé ku tur hende tin balor i dignidat, sin mira orígen, 

kreensia òf manera di biba. Tur hende ta kreá segun imágen di Dios i tin un balor úniko. 

• Responsabilidat: Dios a duna hende libertat, pero tambe responsabilidat pa nos uza 

nan bon. Nos mester komprondé ku nos desishonnan tin influensia riba otro hende i riba 

e komunidat. 

• Solidaridat i miserikòrdia: yuda hende den nesesidat, pordoná i tene kompashon ku 

otro. 

• Humildat: rekonosé ku nos no ta perfekto i ku nos ta dependé di Dios. 

• Toleransia: aseptá diferensianan sin kondená nan inmediatamente 

Komo kompañeronan di biahe, Kristiannan ta yamá pa kana ku otro, sostené i respetá otro, i no 

trata otro kon ku ta. 

 

Limiténan i mandamentunan pa por biba huntu 

Kristianismo ta siña ku biba huntu mester tin límitenan pa protehá amor i hustisia. E límitenan 

aki nos ta mira den: 

• E Dies Mandamentunan, ku ta sirbi komo guia pa un bida bon, 

• E mandamentu di amor, ku ta resumí tur lei: amor pa Dios i amor pa próhimo, 

• Lei i regla den sosiedat, ku mester respetá si nan no ta kontra Dios su boluntat. (por 

ehèmpel: derechi humano, lei penal), 

• Normanan sosial (kondukta ku e komunidat ta haña ku ta aseptabel si òf no p.e. 

kuminda hende ora bo yega un kaminda), 

• Límitenan personal (loke un hende ta òf no ta permití p.e. no grita mi, no mishi ku mi). 

Biba bon huntu no ta posibel, sino tin límitenan. Nos no por hasi i deshasí manera nos ke. 

Límitenan ta protehá hende kontra daño i inhustisia.  

 

Límitenan ta hasi libertat posibel: mi libertat ta kaba, kaminda libertat di e otro ta kuminsá. Sin 

límitenan tin káos; di otro banda ku demasiado límite, tampoko hende lo no por biba bon.  

Étika ta buska semper un balansa entre límite i libertat. 

 

 

 
 

• Menshoná algun ehèmpel kiko por pasa si tur hende lo por a hasi loke nan ke, ora 
nan ke i kuantu ku nan ke, sin niun klase di límite. 

 

 

10.2  Bon i malu segun étika Kristian 
 

Den étika Kristian, kiko ta bon òf malu ta dependé di Dios su boluntat i di e ehèmpel di Kristu 

Hesus. Un akshon ta bon, ora e ta sali for di amor i ta promové bida i hustisia. 

Kristiannan ta yama pa: 

• hasi bon, asta ora esaki ta difísil, 

• evitá malu, manera violensia, mentira i inhustisia, 

• skucha e konsenshi, iluminá pa fe i e Palabra di Dios. 

Hesus a mustra ku amor i pordon ta mas fuerte ku odio i vengansa. 

 

Piká den perspektiva Kristian 

Den Kristianismo, piká ta kibra e relashon ku Dios, 

ku próhimo i ku nos mes. Piká ta pasa ora hende 

skohe pa bai kontra e boluntat di Dios. 

Piká por ta: 

• Personal: egoismo, mentira, falta di amor, 

abuzu di poder òf libertat i indiferensia, 

• Sosial òf struktural: inhustisia, pobresa, 

diskriminashon.  

Pero Kristianismo ta siña tambe ku Dios ta un Dios di pordon i speransa. Dor di Kristu Hesus, 

hende por haña pordon i kuminsá di nobo. 

Tarea 1: 

Komo hende riba kaminda, nos tin responsabilidat pa kon nos ta kana huntu. Dor di pensa 

kritiko riba bon i malu, i dor di rekonosé límitenan, nos por traha riba un sosiedat kaminda tin 

libertat i kuido pa otro hende. 

Étika 

Étika ta pensa riba kiko ta bon i malu i pakiko e ta bon òf malu. Den nos sosiedat, hende ta 

mira esaki for di diferente ángulo: 

• Étika di konsekuensia: un akshon ta bon si e tin bon konsekuensianan pa mayoria di 

hende. 

• Étika di deber: tin akshonnan ku semper ta bon òf semper ta malu, sin mira e 

konsekuensianan (manera gaña, mata, hòrta,tenta, yuda, stima, pordoná). 

 

 

 

1. Kiko ta piká? 

a. Un kos ku semper ta bon 

b. Ora un hende hasi daño òf no hasi loke ta bon 

c. Un regla di skol 

d. Un regalo 

2. Piká por afektá ken? 

a. Solamente e hende mes 

b. Solamente Dios 

c. Solamente otro hende 

d. Dios, próhimo i e hende mes 

3. Kua di e siguientenan ta un ehèmpel di piká den sosiedat? 

a. Yuda un hende den nesesidat 

b. Respetá otro hende 

c. Egoismo 

d. Solidaridat 

4. Pakiko inhustisia por wòrdu mira komo piká? 

a. Pasobra e ta hasi daño na hende 

b. Pasobra tur hende ta hasi esaki 

c. Pasobra e ta dibertido 

d. Pasobra e no tin nada di malu 

 Kontestá e siguiente preguntanan                                                                                                                                                                                                                                                                                                                                                                                                                                                                                                                                                                                                                                                                                                                                         
1. Kiko ta piká? 
2. Kon un hende por hasi piká? 
3. Duna un ehèmpel di piká den sosiedat di awe. 
4. Dikon ta konsiderá egoismo komo un piká? 
5. Piká ta solamente algu personal? Splika bo kontesta 

 

 

Tarea 2: 


